
Mutakhir ini, banyak modul pembelajaran bahasa Arab telah diusahakan untuk 
memenuhi minat orang awam, terutamanya warga emas. Namun, modul berkenaan 
kurang memenuhi pendekatan dan prinsip pembelajaran golongan ini serta tidak 
didahului oleh satu analisis keperluan. Hasilnya, modul ini telah membantut minat 
serta membataskan penguasaan mereka untuk mempelajari bahasa ini. Oleh itu, 
kajian ini bertujuan membina dan menilai modul pembelajaran bahasa Arab untuk 
warga emas berdasarkan analisis keperluan yang telah dijalankan serta prinsip 
Andragogi. Kajian ini menggunakan kaedah kajian Reka Bentuk dan Pembinaan 
(Design and Developmental Research Approach) untuk membina modul. 
Berpandukan kaedah ini, kajian ini dibahagikan kepada dua fasa. Fasa pertama; iaitu 
Fasa Reka Bentuk dan Pembinaan melibatkan proses reka bentuk dan pembinaan 
modul pembelajaran bahasa Arab untuk warga emas yang terdiri daripada 10 unit. 
Selanjutnya, fasa kedua kajian ini; iaitu Fasa Pelaksanaan dan Penilaian 
Kebolehgunaan memfokuskan kebolehgunaan modul, yang kemudiannya dinilai 
oleh pakar dan juga responden kajian yang terdiri daripada seorang pengajar dan 25 
orang pelajar warga emas. Dapatan kajian fasa pertama telah berjaya menghasilkan 
modul pembelajaran bahasa Arab untuk warga emas yang dikenali sebagai 
MOBAWE. Modul ini terdiri daripada empat (4) komponen utama, iaitu objektif, 
kandungan, penyampaian bahan dan penilaian. Komponen kandungan pula 
merangkumi empat (4) elemen; iaitu tema agama, tema komunikasi, unsur dan 
kemahiran bahasa yang diterima dengan pembetulan setelah dinilai oleh sekumpulan 
pakar. Dapatan untuk fasa kedua menunjukkan pelaksanaan MOBAWE adalah 
berada pada tahap praktis, berkesan, sesuai dan boleh digunakan. Dapatan temu bual 
dan pemerhatian yang dianalisis secara kualitatif telah membuktikan bahawa pelajar 
warga emas mampu mempelajari bahasa Arab dengan lebih berkesan menggunakan 
MOBAWE. Mereka turut mencadangkan agar latihan pengukuhan bersumberkan al-
Quran digandakan, serta aktiviti ulang kaji lebih diutamakan berbanding dengan 

ujian pencapaian akhir kursus. Penjenamaan s ujian pencapaian akhir 
kursus  sebagai ulang kaji  juga mengurangkan tekanan mereka. Selain itu, kajian 
ini juga mendapati bahawa penggunaan transliterasi dalam pembelajaran bahasa 
Arab tidak disenangi oleh pelajar warga emas.  

In recent years, Arabic learning modules have been developed abundantly to meet 
the growing interest of the public, especially senior citizens. However, those existing 
modules do not consider the approaches and principles of adult learning and are not 
preceded by needs analysis. Hence, the modules decrease learners interest in learning 
the language, and restrict the ability to master it. Therefore, this research aims to 
develop and evaluate an Arabic language learning module for senior citizens, based 
on the needs analysis carried out, and also the principles of andragogy. It uses the 
Design and Developmental Research Approach for module development. Based on 
this approach, this research is divided into two phases. The first phase is the Design 
and Development phase of Arabic language learning module for senior citizen 
students that consists of ten (10) units. Subsequently, the second phase is the 
Implementation and Usability Evaluation phase that focuses on the usability of the 
module, which was later evaluated by experts as well as research respondents, 
consisting of an instructor, and 25 senior citizen students. Findings of the first phase 
have successfully helped in developing an Arabic language learning module for 
senior citizen students known as MOBAWE. This module is made up of four (4) 
main components, which include objectives, contents, delivery of materials, and 
evaluation. The contents include four (4) elements, which are religious themes, 
communication themes, language elements, and language skills that have been 
amended based on evaluation by a group of experts. Findings of the second phase 
showed that the implementation of MOBAWE was practical, effective, appropriate, 
and usable. Interviews and observations data which has been qualitatively analysed 
proved that the senior citizen students are able to learn Arabic more effectively using 
MOBAWE. In fact, the students suggested additional Quran-based exercises, and 
they preferred revisions over final evaluation of the course. The re-naming of the 
terms final evaluation test  to revision  helps to reduce stress. In addition, the 

research revealed that senior citizen students were not in favour of the use of 
transliteration in learning Arabic. 

BAB 1 

1 PENGENALAN 

1.1 Pendahuluan 

Bab ini akan menghuraikan beberapa isu utama yang berkaitan dengan pembelajaran 
bahasa Arab dalam kalangan warga emas sehingga membawa kepada penelitian 
kajian ini. Kemudian, bab ini akan membincangkan kepentingan mewujudkan satu 
bahan pembelajaran yang bersesuaian dengan warga emas. Reka bentuk kajian ini 
berasaskan keperluan dan pendekatan pembinaan yang mengambil kira aspek 
psikologi, sosial, dan tujuan pelajar warga emas belajar bahasa Arab. 

1.2 Latar Belakang 

Pembelajaran sepanjang hayat ialah satu proses yang amat penting dalam 
kelangsungan hidup seseorang dari kecil sehingga meniti usia tua. Ajaran Islam telah 
membuktikan bahawa menuntut ilmu ialah satu proses seumur hidup yang berterusan 
dan tidak bernoktah. Hal ini dapat dibuktikan melalui kenyataan tersebut: 

 
 

 
 

Kesempurnaan pengabdian dan kepatuhan seseorang terhadap segala amanah yang 
dipertanggungjawabkan oleh Allah berkait rapat dengan kesempurnaan ilmu yang 
dimilikinya. Seseorang muslim tidak mampu untuk mendalami agamanya dengan 
sempurna melainkan sekiranya dia terlebih dahulu belajar dan mendalami bahasa 
Arab kerana hubungan antara kedua-duanya seperti hubungan dalam satu anggota 
tubuh (Taha 1994). 

Sehubungan dengan itu, salah satu tumpuan pembelajaran dewasa dalam kalangan 
masyarakat muslim di Malaysia ialah pembelajaran bahasa Arab. Keinginan yang 
tinggi untuk mempelajari bahasa Arab dalam segenap lapisan masyarakat Islam di 
Malaysia semakin meningkat. Banyak bengkel, kursus, kelas bahasa Arab dan 
sebagainya telah diusahakan oleh pelbagai institusi untuk memenuhi permintaan 
ramai. Pembelajaran ini bukan sahaja terhad di masjid atau surau, malah ditawarkan 
oleh berbagai institusi pengajian tinggi, jabatan-jabatan, syarikat-syarikat, dan 
sebagainya. Lubna (2007), mendapati bahawa orang awam mempunyai kesedaran 
terhadap kepentingan bahasa Arab kerana bermanfaat untuk memahami agama, 
selain untuk keperluan semasa, minat, kerjaya dan sebagainya.  

Perkembangan minat yang besar terhadap pembelajaran bahasa Arab telah mendapat 
tempat dalam kalangan orang awam dewasa, terutama golongan warga emas yang 
terdiri daripada pelbagai latar belakang. Minat warga emas untuk belajar bahasa 
Arab dapat dilihat apabila banyak daripada golongan ini yang mengikuti kelas 
Bahasa Arab, sama ada secara formal mahupun tidak formal. Menurut Che Radiah 
dan  Raja Masittah (2011), golongan warga emas  menjadi antara golongan utama  
yang mengikuti kelas pengajian bahasa Arab sama ada di masjid, surau, pusat 
pendidikan bahasa Arab awam mahupun  swasta dan sebagainya. 

Warga emas sangat berminat untuk menguasai bahasa Arab kerana mereka 
mempunyai keinginan yang lebih tinggi untuk menghayati agama dalam kehidupan 
pada usia emas. Bertitik tolak daripada kepelbagaian tujuan dan faktor pendorong 
untuk golongan warga emas mempelajari bahasa Arab, usaha yang bersistematik 
sangat perlu bagi merangka program khusus untuk golongan ini bagi meraikan 
kehendak dan keperluan sebenar mereka. Beberapa persoalan akan timbul apabila 
menyentuh pembelajaran bahasa dalam kalangan dewasa, khususnya warga emas, 
terutama sekali berkaitan dengan objektif pembelajaran, tahap kemampuan mereka, 
bahan pembelajaran dan proses pembelajaran yang bersesuaian. 

1.3 Penyataan Masalah 

Seiring dengan kesedaran yang meningkat dalam kalangan pelajar dewasa, terutama 
warga emas untuk mempelajari bahasa Arab, banyak modul atau bahan pembelajaran 
bahasa Arab telah dihasilkan. Meskipun begitu, kebanyakan modul yang berada di 
pasaran masih belum berupaya untuk memenuhi kehendak khalayak ramai (Suhaila 
et.al, 2012; Mohd Shahrizal et.al, 2012).  Persoalan yang sering dihadapi ialah modul 
atau bahan pembelajaran yang terdapat pada masa ini mengabaikan aspek analisis 
keperluan dan tidak dibangunkan berdasarkan dapatan analisis keperluan 
pembelajaran bahasa Arab yang tersedia ada (Lazim, 2000; Anzaruddin, 2008; 
Najjah Salwa, et.al, 2012). Selain itu, sesetengah institusi atau pusat pengajaran 
bahasa Arab tidak berusaha untuk mewujudkan suatu program pembelajaran yang 
bersesuaian dengan tujuan dan keperluan warga emas untuk mempelajari bahasa 
Arab juga telah mengganggu minat dan kegigihan mereka untuk terus mengikuti 
pengajian tersebut (Che Radiah & Raja Masittah, 2011). 

Aspek lain yang tidak boleh diabaikan ialah teori pembelajaran dewasa (andragogi) 
yang merupakan asas penting dalam pembinaan bahan pembelajaran kerana warga 
emas mempunyai banyak perbezaan dengan pelajar lain sama ada dari aspek 
fisiologi, psikologi, situasi kehidupan, latar belakang atau pengalaman. Aspek 
tersebut tidak boleh dipandang ringan, kerana jika tidak matlamat dan objektif 
pembelajaran tidak dapat dicapai seperti yang dihasratkan (Husaini, 2015). 
Sebahagian daripada buku atau rujukan yang digunakan tidak sesuai kerana aras 
pembelajaranya tinggi serta pendekatannya yang kurang bertepatan dengan tahap 
intelek dan fizikal mereka menjadi penyebab utama kepada penurunan jumlah 
kehadiran warga emas dalam kelas bahasa Arab. Hal ini dikatakan demikian kerana, 
bahan yang digunakan masih kurang sesuai serta pendekatan dan prinsip 

pembelajaran dewasa (andragogi) tidak diambil berat. Walhal, setiap pengajar 
bahasa dan juga penggubal kurikulum dikehendaki memahami pendekatan dan 
prinsip belajar orang dewasa bagi menghasilkan bahan pembelajaran dan kaedah 
penyampaian yang menarik, berkesan dan tidak merencatkan minat mereka untuk 
belajar (Che Radiah et al., 2011). Knowles (1984) banyak menekankan pada 'iklim 
santai dan tidak formal' untuk memastikan kelangsungan dalam banyak situasi 
pembelajaran orang dewasa. Pelajar dewasa memerlukan satu proses yang fleksibal 
bagi memanfaatkan pengalaman mereka serta memanipulasikan semangat dan 
komitmen pelajar sekali gus para guru.  

Antara masalah lain yang ketara dalam penyediaan modul atau bahan bahasa Arab 
ialah bentuk pendekatan tatabahasa yang digunakan dalam bahan pembelajaran 
bahasa Arab. Bahan yang digunakan kebanyakannya dirumitkan dengan aspek 
tatabahasa (Suhaila et al, 2012). Aspek tatabahasa Arab ditekankan atas keyakinan 
bahawa ilmu tatabahasa Arab merupakan ilmu yang paling penting sehingga 
tanpanya seseorang itu tidak mungkin memahami ajaran Islam (H. Salimuddin, 
2007; Abdullah Rasihon, 2007). Walau bagaimanapun, aspek tatabahasa ini 
sebenarnya menyulitkan pemikiran orang awam yang belum mempunyai asas dalam 
bahasa Arab, apatah lagi bagi orang dewasa, khususnya warga emas (Che Radiah & 
Raja Masittah, 2011; Husaini, 2015).  

Walaupun penulisan aspek tatabahasa tersebut cuba mengelak daripada 
menggunakan ayat dan istilah yang sukar kepada pembaca, namun huraian yang 
begitu padat dianggap kurang sesuai untuk diajarkan kepada orang awam yang 
berada pada peringkat awal pembelajaran, malah modul sedemikian dianggap 
tersasar dari fokus pembelajaran bahasa Arab. Penekanan kepada aspek tatabahasa 
bagi pelajar yang baru mula berjinak-jinak mempelajari bahasa Arab adalah tidak 
sesuai, bahkan boleh menurunkan minat mereka (Mohd Shahrizal et.al, 2012;   
Suhaila et.al, 2012). 

Selain itu, masih banyak rungutan orang ramai mengenai kesukaran untuk 
mendapatkan bahan pembelajaran bahasa Arab yang bersesuaian untuk pelajar 
dewasa. Bahan pembelajaran bahasa Arab di pasaran untuk golongan dewasa masih 
boleh dikategorikan sebagai amat sedikit sekali. Tambahan pula bahan tersebut 
kebanyakannya kurang mengambil berat aspek psikologi, sosial, dan tujuan pelajar 
belajar bahasa Arab (Mohd Shahrizal et.al, 2012) 

Masalah kesukaran mendapatkan modul atau bahan pembelajaran bahasa Arab yang 
sesuai untuk golongan ini telah dirasai bukan sahaja oleh pelajar dewasa dan pelajar 
yang berstatus warga emas, bahkan juga oleh para pengajar (Che Radiah & Raja 
Raja Masittah, 2011). Kebanyakan modul yang berada di pasaran juga banyak 
menyasarkan modul kepada pelajar institusi peringkat sekolah atau universiti tanpa 
menumpukan khusus ke atas pembinaan modul untuk warga emas. Sebagai contoh; 
beberapa usaha menyediakan modul pembelajaran secara sistematik untuk pelajar 
universiti telah dilakukan seperti Modul Asas Bahasa Arab Untuk Tujuan Ibadah 
(Mohd Phuzi, 2007) dan Modul Bahasa Arab Asas (Sainei, 2010). Walaupun kajian 

ini melalui proses pembinaan modul seperti analisis, reka bentuk, pembinaan, 
pelaksanaan dan penilaian, tetapi modul ini hanya mengambil dapatan analisis 
keperluan dalam kalangan pelajar dewasa daripada penuntut universiti.    

Di samping itu juga, aspek kandungan bahan pembelajaran juga didapati tidak selari 
dengan keperluan pelajar warga emas yang mempelajari bahasa Arab (Che Radiah & 
Raja Masittah, 2011). Aspek kesesuaian tema kandungan tidak mampu dikenal pasti 
tanpa proses awal, iaitu analisis keperluan. Jika kandungan modul terlalu banyak, ia 
kurang sesuai dengan tahap pelajar yang berada pada peringkat permulaan. Salah 
satu ciri modul pembelajaran yang diharapkan ialah dengan membanyakkan 
kandungan berkaitan ilmu ibadah seperti bacaan solat, doa dan zikir serta 
mengutamakan empat kemahiran utama bahasa Arab, khususnya kemahiran 
berkomunikasi dan membaca (Mohd Shahrizal et.al, 2012; Suhaila et.al, 2012).  

Dalam hal ini, satu analisis keperluan pembelajaran bahasa Arab dalam kalangan 
warga emas telah dijalankan menjurus kepada faktor-faktor pendorong warga emas 
mempelajari bahasa Arab. Husaini (2015) telah berjaya  mengenal pasti  tujuan 
warga emas mempelajari bahasa Arab, disusuli dengan keperluan bahan atau isi 
kandungan pembelajaran yang ingin dipelajari serta dikuasai oleh mereka, diikuti 
pula oleh saranan berkenaan penyampaian yang sesuai untuk diaplikasikan dalam 
sesi pengajaran dan pembelajaran terhadap golongan warga emas ini. Analisis 
keperluan yang dijalankan ini sangat bertepatan dengan pandangan para sarjana 
bahasa yang amat menekankan kepentingan melakukan kajian analisis keperluan 
dalam pembinaan suatu silibus atau program bahasa (Taba, 1962; Yalden, 1983; 
Richards, 1984; Schleppegrell, 1987; Brindley, 1989; 89; Brown, 
1995; Evans & Maggie, 1998; Anzaruddin, 2008; Nation & Macalister 2010;   Che 
Radiah & Raja Masittah, 2011; Najah Salwa, 2013).  

Kajian analisis keperluan Husaini (2015) mendapati bahawa tujuan warga emas 
mempelajari bahasa Arab berkait rapat dengan keperluan hakiki mereka pada usia 
emas yang terbahagi kepada tiga tujuan utama iaitu tujuan agama, komunikasi dan 
kemasyarakatan yang menjurus kepada sumbangan terhadap komuniti. Manakala 
dari sudut isi bahan pembelajaran yang ingin dipelajari oleh warga emas, kajian 
analisis tersebut mendapati bahawa kandungan yang ingin dipelajari adalah berkaitan 
dengan tema agama, komunikasi, unsur bahasa dan kemahiran bahasa. Kajian juga 
berjaya mengenal pasti strategi yang boleh digunakan dalam proses pengajaran dan 
pembelajaran bahasa Arab bagi warga emas. Salah satu dapatan penting kajian ialah 
warga emas suka mempelajari bahasa Arab menggunakan sebuah modul yang 
ringkas, mudah dan padat serta memenuhi matlamat, kehendak dan keperluan 
mereka. 

Berdasarkan dapatan analisis keperluan ini, maka satu kajian khusus terhadap 
pembinaan dan penilaian modul untuk golongan ini perlu dibuat dan ia mesti 
bertepatan dengan citarasa, matlamat dan kehendak mereka mempelajari bahasa ini 
sebagaimana yang diperolehi daripada analisis keperluan. Justeru, kajian ini akan 
membina dan menilai modul bahasa Arab yang sesuai dengan keperluan pelajar 

dewasa, khususnya warga emas berasaskan analisis keperluan yang telah dijalankan 
dan prinsip andragogi yang memenuhi kehendak warga emas. Modul ini sangat 
diperlukan untuk menjadi bahan alternatif kepada bahan sedia ada yang agak sukar 
dan tidak sesuai untuk orang awam yang berada pada peringkat awal mempelajari 
bahasa Arab.   

1.4 Objektif dan persoalan Kajian 

Kajian yang dijalankan dalam kajian pembinaan dan penilaian ini adalah kajian 
kajian pembinaan dan penilaian yang menggunakan pendekatan Design and 
Developmental Research (DDR) (Ritchey & Klein, 2007). Ia adalah satu bentuk 
kajian yang berasaskan kepada reka bentuk yang diperlukan untuk menyelesaikan 
sesuatu masalah. Secara umumnya objektif kajian ini adalah untuk membina dan 
menilai sebuah modul pembelajaran bahasa Arab untuk warga emas. Dalam proses 
pembinaan dan penilaian tersebut kajian melalui dua fasa. Fasa yang dimaksudkan 
ialah:  

a)   Fasa Reka Bentuk dan Pembinaan  
b)   Fasa Pelaksanaan dan Penilaian    

 
 
Objektif kajian dijalankan mengikut Fasa Reka Bentuk dan Pembinaan serta Fasa 
Pelaksanaan dan Penilaian (Nurazan 2015, Mohd Ridhuan 2016). Modul ini 
dinamakan sebagai Modul Bahasa Arab Warga Emas (MOBAWE). Terdapat dua 
objektif berdasarkan pendekatan Design and Developmental Research (DDR) yang 
digunakan, dan setiap objektif adalah mewakili dua fasa yang dinyatakan di atas. 
Maka, objektif dalam kajian ini adalah seperti berikut: 

1.4.1 Objektif Fasa Pertama 

Mereka bentuk dan membina komponen, elemen dan ciri praktikal modul 
pembelajaran bahasa Arab (MOBAWE) berdasarkan analisis keperluan warga emas.  

1.4.2 Persoalan kajian fasa pertama adalah: 

a) Apakah komponen utama modul pembelajaran bahasa Arab warga emas 
erdasarkan  prinsip androgogi dan analisis keperluan 

b) Apakah elemen-elemen ciri-ciri praktikal dan berkesan dalam komponen 
utama modul pembelajaran bahasa Arab warga emas  

1.4.3 Objektif Fasa Kedua 

Mengukur dan menilai kebolehgunaan modul pembelajaran bahasa Arab warga emas 
(MOBAWE). 

1.4.4 Persoalan kajian fasa kedua ini adalah: 

a) Adakah MOBAWE praktikal dan mencapai objektifnya? 
�� Apakah masalah yang dihadapi oleh pengguna semasa pelaksanaan dan     

cadangan untuk penambahbaikan?  
 

1.5 Kepentingan Kajian 

Kajian ini perlu dijalankan bagi mengisi kekurangan bahan pembelajaran bahasa 
Arab yang dihasilkan secara saintifik. Bahan pembelajaran bahasa Arab yang tidak 
mengambil pendekatan yang bersesuaian dengan keperluan warga emas boleh 
menjadikan proses pembelajaran bahasa Arab bertambah sukar sehingga mereka 
tidak berpeluang mempelajari asas kemahiran bahasa Arab dengan baik dan 
sempurna. Oleh itu, modul yang dihasilkan ini mengambil berat mengenai prinsip 
pembelajaran warga emas agar mereka mendapat manfaat daripada ilmu bahasa 
Arab yang dipelajari. 

MOBAWE adalah modul yang dibangunkan berasaskan analisis keperluan 
pembelajaran bahasa Arab dalam kalangan warga emas. Bahan yang 
dipersembahkan dalam MOBAWE mengetengahkan tema agama yang banyak 
memaparkan kosa kata dan teks daripada al-Quran dan Hadis. Tema komunikasi dan 
kemahiran berbahasa juga ditekankan sesuai dengan tujuan pembelajaran warga 
emas. Kajian ini dapat memberikan manfaat dan sumbangan kepada pelajar dewasa, 
khususnya warga emas. Tujuannya agar mereka mampu memiliki bahan 
pembelajaran yang sesuai dengan minat, konteks setaraf dengan tahap pemikiran 
mereka serta dapat memenuhi tujuan pembelajaran mereka.  

MOBAWE juga melalui proses kajian pembinaan dan kajian yang bersistematik 
bermula dari fasa analisis, fasa reka, fasa pembinaan, fasa pelaksanaan dan fasa 
penilaian.  Penilaian yang berterusan dilaksanakan di setiap fasa bermula dari fasa 
reka bentuk dan pembinaan. Setiap fasa akan mengumpulkan maklumat yang 
diperlukan untuk mereka bentuk, membina, melaksanakan dan menilai modul. 
Penilaian dikumpulkan dari pakar penilai, tenaga pengajar dan pelajar. Proses yang 
sistematik berasaskan kajian saintifik dalam setiap fasa akan melahirkan modul yang 
baik dan bersesuaian dengan keperluan warga emas. © C
OPYRIG

HT U
PM



 
7 
 

1.6 Batasan Kajian 

Kajian ini bertujuan untuk membina dan menilai modul asas bahasa Arab dengan 
memberi fokus kepada pelajar  warga emas dan dibataskan kepada beberapa perkara 
berikut  :  

1) Kemahiran bahasa : Modul ini akan mendedahkan kepada empat kemahiran 
utama, iaitu  kemahiran mendengar, bertutur, membaca dan menulis. Hal ini 
bagi membolehkan pelajar warga emas dapat mengaplikasikannya dalam 
pertuturan, bacaan dan penulisan mereka khususnya dalam amalan ibadah 
harian mereka. Walau bagaimanapun, memberi penekanan yang lebih kepada 
kemahiran membaca dan bertutur sesuai dengan keperluan warga emas dalam 
mempelajari bahasa Arab. Hal ini demikian kerana kedua-dua kemahiran ini  
lebih penting dan  diperlukan oleh pelajar warga emas berdasarkan analisis 
keperluan yang diperolehi. 

2) Unsur bahasa : unsur bahasa dalam modul ini ialah unsur fonologi, kosa kata, 
sintaksis dan gaya bahasa yang sesuai dengan tahap pelajar peringkat asas.  

3) Tahap modul : Pembinaan  dan penilaian modul ini terbatas kepada modul 
pembelajaran bahasa Arab tahap asas sahaja yang bertujuan sebagai modul 
rintis kepada modul seterusnya. 

4) Umur pelajar : Warga emas dalam modul ini mengambil kira umur 55 tahun 
ke atas sebagai syarat responden kajian. Hal ini sesuai dengan usia persaraan 
pilihan warga Malaysia, iaitu 55 tahun atau pilihan persaraan 56 tahun.  

 
 

1.7 Definisi Operasional 

Definisi operasional yang digunakan dalam kajian ini adalah seperti yang berikut: 

1.7.1 Pembinaan  

Merujuk Kamus Dewan (2010:188), istilah pembinaan bermaksud pembangunan 
atau penyediaan. Pembinaan modul bermaksud menghasilkan dan mereka cipta 
modul pengajaran, isi kandungan bahan pembelajaran dibangunkan meliputi bahan 
pembelajaran, latihan, bank soalan dan teknik menjawab soalan (Chin Hai Leng, 
2009)  

1.7.2 Penilaian  

Menurut Kamarudin (2001), penilaian adalah satu aktiviti atau proses yang 
bersistematik untuk mendapatkan maklumat yang berguna bagi menentukan 
pencapaian sesuatu objektif pengajaran atau pembelajaran. Penilaian dalam kajian 
ini, mengukur keberkesanan penggunaan MOBAWE dalam pembelajaran bahasa 
Arab dalam kalangan pelajar warga emas. 

1.7.3 Pembelajaran dewasa (Andragogi)  

Andragogi berasal daripada perkataan Yunani. Perkataan ini adalah gabungan dua 
aner agogos

Oleh itu andragogi adalah gabungan maksud kedua-dua perkataan tersebut yang 
bermaksud seni dan ilmu bagi membantu pembelajaran orang dewasa (Knowles 
1980). 

1.7.4 Warga emas  

Erikson (1950) telah mengkategorikan dewasa kepada tiga tahap, iaitu dewasa awal 
yang berumur antara 18 hingga 40 tahun, dewasa pertengahan yang berumur antara 
41 hingga 59 tahun, dan dewasa akhir atau warga emas yang berumur 61 tahun dan 
ke atas. Kerajaan Malaysia telah menetapkan dalam suatu dasar khusus untuk warga 
emas disebut sebagai; Dasar Warga Emas Negara. Warga emas telah didefinisikan 
sebagai mereka yang berumur 60 tahun dan ke atas. 59 tahun, dan dewasa akhir atau 
warga emas yang berumur 61 tahun dan ke atas.  

Dalam kajian ini pengkaji telah menetapkan warga emas adalah daripada pelajar 
warga emas yang berumur 55 dan ke atas. Hal ini adalah demikian kerana, Jabatan 
Perkhidmatan Awam Malaysia telah menetapkan 55 tahun adalah merupakan 
peringkat umur persaraan pilihan bagi sesetengah individu di negara ini.  

Di samping itu warga emas yang menjadi responden dalam kajian ini juga 
mempunyai kemahiran minimum membaca al-Quran atau menulis tulisan Arab yang 
asas. 

1.7.5 Modul berteraskan Bahan  

Satu pakej pengajaran dan pembelajaran yang lengkap dengan komponen pengajaran 
pembelajaran seperti objektif, bahan dan aktiviti pembelajaran, aktiviti penilaian dan 
arahan serta tatacara yang sistematik supaya pelajar dapat mengikuti setiap langkah 
bagi menguasai sesuatu unit pembelajaran dan dapat dijalankan secara individu 
(Koh, 1984) 

1.7.6 Fasa  

Fasa dalam kajian ini merupakan peringkat atau tahap dalam rangkaian sesuatu 
pembangunan modul pembelajaran, yang terdiri daripada fasa reka bentuk, fasa 
pembangunan, fasa pelaksanaan dan fasa penilaian. 

1.7.7 Komponen 

Dalam kajian ini komponen merupakan bahagian utama yang menjadikan modul 
pembelajaran lengkap atau sempurna. 

1.7.8 Elemen 

Elemen merupakan sesuatu yang menjadi bahagian dalam komponen modul. 

1.7.9 Prototaip 

Prototaip ialah draf modul yang digunakan dalam fasa pembinaan modul untuk 
mendapat pengesahan dari panel pakar. 

1.8 Kesimpulan 

Secara keseluruhannya, bab pertama merupakan latar belakang atau pengenalan 
kepada kajian yang dijalankan dengan mengemukakan perkara yang berkaitan 
dengan hala tuju serta aspek kajian. Bab ini menjadi rangka kerja utama dan menjadi 
panduan kepada pengkaji untuk merangka modul pembelajaran warga emas yang 
bersistematik dan berasaskan kajian saintifik.  

